MINUTI  


KAMRA TAD-DEPUTATI


L-ERBATAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU 9


It-Tlieta, 31 ta’ Ottubru 2023

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Parlament, il-Belt Valletta, fil-4.47 p.m.  

L-Onor. Chris Fearne, Deputat Prim Ministru u Ministru għas-Saħħa, ippresieda.


PREŻENTI

L-Onor. Rebekah Borg; l-Onor. Darren Carabott; l-Onor. Stefan Zrinzo Azzopardi, Ministru għax-Xogħlijiet Pubbliċi u l-Ippjanar; u l-Onor. Davina Sammut Hili (sostituta tal-Onor. Glenn Bedingfield),  kienu preżenti.

Kien hemm preżenti wkoll, u ħadu sehem fid-diskussjoni, l-Onor. Roderick Galdes, Ministru  għall-Akkomodazzjoni Soċjali u Affordabbli; l-Onor. Clifton Grima, Ministru għall-Edukazzjoni, l-Isport, iż-Żgħażagħ u l-Innovazzjoni; u l-Onor. Paula Mifsud Bonnici.

TALBA

Il-President tal-Kumitat qal it-talba.

MINUTI

Il-Minuti ta’ Laqgħa Nru 8, li saret fil-11 ta’ Ottubru 2023, kienu kkonfermati.

RIŻOLUZZJONI DWAR TRASFERIMENT TA’ PROPRJETÀ LIL ŻABBAR ST PATRICK FOOTBALL CLUB (Dok. 30)

Il-Ministru għall-Edukazzjoni, l-Isport, iż-Żgħażagħ u l-Innovazzjoni, l-Onor. Clifton Grima, ippropona din ir-riżoluzzjoni:

Sabiex l-ispazji riservati għall-isport fil-komunità jkomplu jikbru u sabiex dejjem ikomplu jinħolqu spazji rikreattivi ġodda għat-tfal u ż-żgħażagħ.

Din il-Kamra tirriżolvi li permezz ta' Sport Malta, jiġu trasferiti lis-segwenti għaqda sportiva - Żabbar St Patrick Football Club - artijiet skont l-abbozzi tal-atti pubbliċi u pjanti annessi, skont u bis-saħħa tal-Att dwar l-lsport (Kap. 455), permezz ta' titolu ta' ċens.

Din il-Kamra tirriżolvi l-appoġġ sħiħ tagħha għal dawn it-trasferimenti.

Wara introduzzjoni qasira mill-Ministru u wara li saru xi domandi mill-Membri tal-Kumitat, iċ-Chairman għadda sabiex ipoġġi l-mistoqsija fuq ir-riżoluzzjoni u din għaddiet b’mod unanimu. 

Għalhekk, skond Kapitlu 573 tal-Liġijiet ta’ Malta, ir-riżoluzzjoni kif emendata kellha tiġi riferita lill-Kamra għall-vot mingħajr diskussjoni.


ESTENSJONI TAT-TERMINU TAĊ-ĊENS TEMPORANJU ORIĠINALI U R-RINUNZJA PARZJALI – HOUSING AUTHORITY U MALITA INVESTMENTS PLC (Dok. 31)

Il-Ministru għall-Akkomodazzjoni Soċjali u Affordabbli, l-Onor. Roderick Galdes, ippropona din ir-riżoluzzjoni:

Billi l-Housing Authority (“HA”) għandha l-ħsieb li testendi a favur tas-soċjetà Malita Investments p.l.c (C 53047) iċ-ċens temporanju li oriġinarjament kellu durata ta’ tmienja u għoxrin (28) sena, b’perjodu addizzjonali ta’ tmien (8) snin, fir-rigward ta’ diversi artijiet f’Malta (“l-Artijiet”) għall-iskopijiet kif ġew elenkati fl-Att pubbliku numru 60 fl-atti tan-Nutar Dr Marco Burlo datat 29 ta’ Diċembru tas-sena 2017 (“l-Att taċ-Ċens Oriġinali”) hawn anness bħala ‘Dok. MSAA1’, ċjoè l-użu tal-Artijiet biex jintlaħqu l-aktar bżonnijiet urġenti ta’ akkomodazzjoni soċjali ta’ Malta u għas-servizzi jew utilitajiet pubbliċi u komunitarji anċillari għall-implementazzjoni tal-Proġett ta’ Akkomodazzjoni Soċjali.

Billi l-Awtorità tad-Djar u s-Soċjetà Malita Investments p.l.c (C 53047) laħqu ftehim biex is-sit immarkat fl-att pubbliku bħala l-erbatax (14)-il sit ta’ bini (Fourteenth Property Site) li jinsab ġewwa Triq l-Indipendenza, Ħaż-Żebbuġ, Malta, u li jikkonsisti f’biċċa art li għandha daqs ta’ madwar tmien mija u wieħed u erbgħin punt sebgħa metri kwadrati (841.77m2 ) u li tmiss mix-Xlokk minn Triq l-Indipendenza u li tmiss mal-Majjistral u mil-Lbiċ minn proprjetà ta’ terzi, bi pjanta aktar dettaljata tas-sit u d-dimarkazzjoni tiegħu hawn annessa u mmarkata bħala ‘Dok. MSAA2’, sabiex dak is-sit jirritorna lura għand l-Awtorità tad-Djar u għaldaqstant is-soċjetà Malita Investments p.l.c. (C 53047) tirrinunzja biss għat-titlu tagħha ta’ dominium utile temporanju fir-rigward tal-erbatax (14)-il sit ta’ bini f’Ħaż-Żebbuġ, Malta, mgħoddi lilha permezz tal-Att taċ-Ċens Oriġinali filwaqt li tikkonferma l-bqija tad-dispożizzjonijiet tal-Att taċ-Ċens Oriġinali.

Billi l-HA hija disposta li taċċetta li ssir l-estensjoni għall-perjodu oriġinali bi tmien snin addizzjonali tal-artijiet fl-interess soċjali tal-pajjiż, u s-soċjetà Malita Investments p.l.c (C 53047) hija disposta li tirrinunzja għat-titlu tagħha ta’ dominium utile temporanju fir-rigward tal-erbatax (14)-il sit ta’ bini f’Ħaż-Żebbuġ, Malta, biss u fl-istess waqt l-HA hija disposta li tieħu lura dan is-sit biss mingħand is-soċjetà Malita Investments p.l.c, u dan skont it-termini u l-kundizzjonijiet ta’ att pubbliku ġdid abbozzat bejn il-partijiet.

Billi l-Gvern tar-Repubblika ta’ Malta u l-HA jistgħu jittrasferixxu, jakkwistaw, jirċievu jew jagħtu artijiet bi kwalunkwe titolu jkun li jkun ai termini ta’ Artikolu 31(ċ) tal-Att Dwar Artijiet tal-Gvern, Kapitolu 573 tal-Liġijiet ta’ Malta, skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment.

Billi għalhekk l-estensjoni tal-għotja taċ-ċens temporanju u r-rinunzja parzjali għal kwalunkwe titlu fuq artijiet tal-gvern, kif spjegat hawn, jistgħu jsiru skont l-artikolu 31(ċ) tal-Att Dwar Artijiet tal-Gvern, Kapitolu 573 tal-Liġijiet ta’ Malta u skont l-Att Dwar l-Awtorità tad-Djar, Kapitolu 261 tal-Liġijiet ta’ Malta.

Għalhekk huwa b’dan riżolut li l-estensjoni taċ-ċens temporanju u r-rinunzja għat-titlu fuq l-erbatax (14)-il sit ta’ bini f’Ħaż-Żebbuġ, Malta biss għandhom isiru skont l-Abbozz tal-Att Pubbliku Ġdid li jirregola ċ-Ċens Temporanju, hawn annessi u mmarkat bħala ‘Dok MSAA3’, u l-Iskeda tad-Dokumenti mehmuża mal-Atti Pubbliċi sopra ċitati, hawn annessa u mmarkata bħala ‘Dok. X’ li jinsabu lkoll imqegħdin fuq il-Mejda tal-Kamra.

Wara introduzzjoni qasira mill-Ministru saru xi domandi mill-Membri tal-Kumitat. F’din id-diskussjoni, minbarra l-Membri tal-Kumitat, ħadu sehem ukoll Dr Stefan Cutajar, Policy Consultant fil-Ministeru għall-Akkomodazzjoni Soċjali u Affordabbli, u Dr Stephanie Bonello, Kap tas-Segretarjat fl-istess Ministeru. 

Fl-aħħar tad-diskussjoni l-Onor. Darren Carabott talab sabiex il-Kumitat ikun sospiż għal ftit minuti sakemm il-Membri tal-Oppożizzjoni jiddeliberaw. 

Fil-5.27 p.m. il-Kumitat kien sospiż u rriżuma fil-5.35 p.m.

Iċ-Chairman imbagħad għadda sabiex ipoġġi l-mistoqsija fuq ir-riżoluzzjoni u din għaddiet b’mod unanimu.

Għalhekk, skond Kapitlu 573 tal-Liġijiet ta’ Malta, ir-riżoluzzjoni kif emendata kellha tiġi riferita lill-Kamra għall-vot mingħajr diskussjoni.

Fis-5.50 p.m. il-Kumitat ġie aġġornat għal data u b’aġenda li kellhom jiġu kkomunikati aktar tard.

